
Të nderuara/ nderuar, 

Avokati i Popullit, si një institucion i pavaruar, në ushtrimin e funksioneve të 

tij sipas Kushtetutës së Republikës së Shqipërisë dhe Ligjit Nr. 8454, datë 

04.02.1999 “Për Avokatin e Popullit”, të ndryshuar, tregon kujdes të veçantë 

lidhur me promovimin, mbrojtjen dhe garantimin e të drejtave dhe lirive 

themelore të njeriut, duke përfshirë dhe të drejtat e grave dhe vajzave, si pjesë 

e pandashme e të drejtave të njeriut. 

Institucioni i Avokatit të Popullit, në zbatim të misionit të tij por edhe në 

frymën e Konventës së Stambollit1, vijon ta mbajë në vëmendje të veçantë 

                                                 
1 Ratifikuar nga Kuvendi i Shqipërisë me Ligjin Nr.104/2012, 2012 “Për ratifikimin e Konventës së Këshillit 

të Europës “Për parandalimin dhe luftën kundër dhunës ndaj grave dhe dhunës në familje” 

mailto:ap@avokatipopullit.gov.al
http://www.avokatipopullit.gov.al/

adresimin e çështjes së dhunës ndaj grave e dhunës në familje, përmes 

vlerësimeve të vazhdueshme, jo vetëm të situatës në tërësi dhe masave të 

ndërmarra nga institucionet shtetërore qendrore e vendore për parandalimin 

e këtij fenomeni, mbrojtjen e viktimave/të mbijetuarave/mbijetuarve, 

ndëshkimin e dhunuesve si dhe hartimin e politikave të integruara, por edhe 

duke u fokusuar në mënyrë të veçantë në vlerësimin e shërbimeve 

mbështetëse të specializuara emergjente apo afatgjata, të cilat duhet të 

funksionojnë duke zbatuar jo vetëm standardet kombëtare në fuqi, por edhe 

duke konsideruar standardet ndërkombëtare, sidomos ato të theksuara në 

Konventën e Stambollit.  

Në këtë kuadër bazuar në nenin 19/1 të ligjit nr. 8454, datë 04.02.1999, “Për 

Avokatin e Popullit”2, (i ndryshuar), përfaqësuese të Avokatit të Popullit, me 

detyrë ndihmëskomisionere të Seksionit të Përgjithshëm, më datën 

19.07.2024, kryen një inspektim në Qendrën për Menaxhimin e Rasteve të 

Dhunës Seksuale, LILIUM. 

Inspektimi kishte si qëllim verifikimin e respektimit të standardeve të ofrimit 

të shërbimeve për viktimat e dhunës seksuale në Qendrën LILIUM, si dhe 

zbatimin e rekomandimeve të Avokatit të Popullit pas inspektimit të bërë në 

datën 11.08.2022. 

Pasi shqyrtoi informacionin nga inspektimi i realizuar, Avokati i Popullit ka 

detyrimin ligjor, t’ju parashtrojë konkluzionet përfundimtare të këtij 

monitorimi: 

Objektivat e inspektimit:  

 Zbatimi i rekomandimeve të lëna nga Avokati i Popullit pas inspektimit 

të bërë në datën 11.08.2022 si dhe vlerësimin e gjendjes aktuale. 

 Vlerësimi i ambienteve dhe infrastrukturës. 

 Vlerësimi i dokumentacionit, procedurave dhe mjaftueshmërisë së 

personelit, në zbatim të legjislacionit   në fuqi. 

 Respektimi i të drejtave të personave, viktima të dhunës seksuale, të cilët 

janë trajtuar në këtë institucion, në zbatim të Standardeve të shërbimit për 

“Qendrat e menaxhimit të krizës për rastet e dhunës seksuale”. 

                                                 
2 Avokati i Popullit apo personat e autorizuar prej tij kanë të drejtë të hyjnë në çdo kohë, pa kufizim e pa 

autorizim paraprak, por duke vënë në dijeni titullarin e institucionit, në të gjitha institucionet e administratës 

publike, në burgje, në vende ku policia ose prokuroria mbajnë persona të shoqëruar, të ndaluar apo të 

arrestuar, (të paraburgosurit), në reparte apo institucione shtetërore, spitale psikiatrike, në azile, në shtëpi 

fëmije, si dhe në çdo vend tjetër kur ka të dhëna dhe çmon se ekziston mundësia e shkeljes së të drejtave 

dhe lirive të njeriut. 

Hyrja në të gjitha mjediset e mësipërme mund të bëhet si për të hetuar një ankesë, një kërkesë ose njoftim 

të caktuar, ashtu edhe me nismën e Avokatit të Popullit për qëllime inspektimi apo studimi. Avokati i 

Popullit në këto raste mund të marrë takim, të bisedojë në mënyrë konfidenciale e pa praninë e personave 

zyrtarë me cilindo person që ndodhet apo mbahet në këto mjedise. 

Çdo lloj korrespondence e këtyre personave me Avokatin e Popullit nuk duhet të pengohet ose të 

kontrollohet. 

Metodologjia:  

Grupi i inspektimit i institucionit të Avokatit të Popullit, si metodologji pune 

ka përdorur:    

Së pari, vlerësimin e zbatimit të standardeve ligjore të shërbimeve të 

përkujdesit shoqëror për Qendrat e menaxhimit të krizës për rastet e dhunës 

seksuale.  

Së dyti, vlerësimin e mjediseve dhe kushteve të institucionit (Qendra e 

menaxhimit të krizës për rastet e dhunës seksuale), ku ofrohen shërbime për 

viktima të dhunës seksuale.) 

Së treti, intervista të drejtpërdrejta me përfitues/përfituese të shërbimeve të 

përkujdesjes, në Qendrën Lilium. 

Së katërti, komunikimin me koordinatoren e Qendrës Lilium dhe 

përgjegjësen e shërbimit psiko-social në QSUNT. 

Të dhënat e marra gjatë inspektimit u hodhën në një formular unik me gjetje 

dhe çështje uniform për rastet e inspektimeve, si dhe të dhënat u ballafaquan 

me parashikimet ligjore. 

Rekomandimet e vitit 2022 dhe niveli i zbatimit të tyre: 

Nga inspektimi i kryer më datë 11.08.2022, pas problemeve të konstatuara 

Avokati i Popullit ju është drejtuar me rekomandimet e mëposhtme: 

1. Buxhetimin nga QSUNT për Qendrën LILIUM, në zbatim të Urdhërit 

nr.817, dt.27.11.2018 të Sekretarit të përgjithshëm të MSHMS “Për ngritjen 

dhe funksionimin e Qendrës së Menaxhimit për rastet e dhunës seksuale”, 

për të plotësuar nevojat specifike që kanë viktimat e dhunës seksuale për 

veshmbathje, paketa higjeno-sanitare, si dhe shpenzime të tjera operative të 

domosdoshme për ekzaminimin e rasteve. 

2. Përcaktimin e një liste të infermierëve të trajnuar për të ofruar shërbime 

shëndetësore për viktimat e dhunës seksuale. 

3. Sigurimin dhe trajnimin në vazhdimësi të stafit përgjegjës për ofrimin e 

mbështetjes emergjente dhe vlerësimit psikologjik të viktimave të dhunës 

seksuale. 

4. Për punonjësit socialë dhe psikologët që ofrojnë këtë shërbim në Qendrën 

LILIUM pas orarit zyrtar (24 orë), të paguhen sipas procedurave dhe 

rregullave të përcaktuara nga QSUT për mjekët dhe infermierët. 

5. Shtimin e stafit të Qendrës LILIUM me një punonjës me pozicion  

menaxher rasti.   

Përgjigjet e kthyera në zbatim të rekomandimeve të sipërcituara: 

Drejtoria e Përgjithshme e QSUNT, ka kthyer përgjigje3, nëpërmjet së cilës 

ka pranuar rekomandimin duke dhënë dhe shpjegimet përkatëse: 

Për rekomandimin Nr.1: Qendra Spitalore “Nënë Tereza”, është angazhuar 

në komunikim të vazhdueshëm me donatorë të ndryshëm, për të plotësuar 

nevojat specifike që kanë viktimat e dhunës seksuale në qendër. Nevojat 

specifike janë plotësuar nëpërmjet shërbimeve të ofruara nga spitali, si dhe 

donacione, që administrohen nga koordinatorja e qendrës. 

Për Rekomandimin Nr.2: QSUNT disponon listë të infermierëve të trajnuar, 

të cilët janë në dispozicion për këtë qendër. Sektori Psikosocial në 

bashkëpunim me Sektorin Infermieristik koordinojnë stafin infermieror sa 

herë paraqitet rasti në qendër. 

Për Rekomandimi Nr.3: Me mbështetjen e PNUD, janë organizuar trajnime 

periodike për stafin psikosocial gjatë 4 viteve të funksionimit të qendrës. 

Për Rekomandimi Nr.4: Për punonjësit që angazhohen në qendër, sipas 

rasteve është vendosur të krijohen facilitete duke i kompesuar me orë pushimi 

ose leje, pa cënuar shërbimin ndaj pacientit. 

Për Rekomandimi Nr.5: Është vlerësuar nisur nga aktiviteti i reduktuar i 

qendrës  dhe numri i vogël i rasteve, që menaxheri të mos jetë me kohë të 

plotë, por me kontratë shërbimi.  QSUNT është në proces vlerësimi për të 

përzgjedhur një punonjës nga personeli ekzistues, i cili ka treguar 

performancë të lartë në angazhimin e tij në qendrën LILIUM. 

Lidhur me zbatimin e rekomandimeve, nga inspektimi rezultoi se: 

1. Rekomandimi lidhur me buxhetimin nga QSUNT për Qendrën LILIUM, 

në zbatim të Urdhërit nr.817, dt.27.11.2018 të Sekretarit të përgjithshëm të 

MSHMS “Për ngritjen dhe funksionimin e Qendrës së Menaxhimit për rastet 

e dhunës seksuale”, për të plotësuar nevojat specifike që kanë viktimat e 

dhunës seksuale për veshmbathje, paketa higjeno-sanitare, sipas verifikimit 

dhe inspektimit në magazinë rezultoi i realizuar, si dhe për shpenzime të tjera 

operative të domosdoshme për ekzaminimin e rasteve nga biseda me 

koordinatoren e Qendrës dhe dokumentat e vëna në dispozion, rezulton se 

është realizuar. 

2. Rekomandimi për përcaktimin e një liste të infermierëve të trajnuar për të 

ofruar shërbime shëndetësore për viktimat e dhunës seksuale, është 

realizuar. 

3. Rekomandimi për sigurimin dhe trajnimin në vazhdimësi të stafit 

përgjegjës për ofrimin e mbështetjes emergjente dhe vlerësimit psikologjik 

të viktimave të dhunës seksuale, është realizuar. 

                                                 
3 Shkresë e QSUNT nr.308/1 Prot., datë 09.02.2023 

4. Rekomandimi që punonjësit socialë dhe psikologët që ofrojnë këtë shërbim 

në Qendrën LILIUM pas orarit zyrtar (24 orë), të paguhen sipas procedurave 

dhe rregullave të përcaktuara nga QSUT për mjekët dhe infermierët, është 

realizuar. 

5. Rekomandimi lidhur me shtimin e stafit të Qendrës LILIUM me një 

punonjës me pozicion  menaxher rasti, nuk është zbatuar. 

Rezulton se nga pesë rekomandimet e pranuara, një prej tyre nuk është 

zbatuar edhe pse koha për përmbushjen e tij ka qenë relativisht e gjatë.  

Avokati i Popullit adreson se çështja e plotësimit të stafit me një menaxher 

rasti, është e rëndësishme për dhënien e shërbimit të specializuar të shërbimit 

për viktimat e dhunës seksuale në Qendrën LILIUM, duke patur parasysh se 

menaxhimi i rasteve të abuzimit seksual është i vështirë dhe mbi 80% të 

rasteve të trajtuara në vite në këtë Qendër kanë qenë minorenë/mionorene 

duke përfshirë dhe raste me probleme të shëndetit mendor.  

Gjendja aktuale 

 Profili i Qendrës së menaxhimit, për rastet e dhunës seksuale, 

LILIUM. 

Qendra për menaxhimin e krizës për rastet e dhunës seksuale, LILIUM, u 

ngrit në 04.12.2018, me fonde të buxhetit të shtetit, në përmbushje të zbatimit 

të Rekomandimit Urgjent Nr 9, të dhënë nga Grupi Ekspertëve të GREVIOs, 

në kuadër të Raportit të Vlerësimit Fillestar për Zbatimin nga Shqipëria të 

Konventës së Stambollit.4  

Qendra LILIUM funksionon në bazë të standardeve të miratuara me Udhëzim 

të Ministres së Shëndetësisë dhe Mbrojtjes Sociale nr. 816, datë 27.11.2018 

“Për miratimin e standardeve të shërbimeve dhe të funksionimit të qendrave 

të menaxhimit të krizës, për rastet e dhunës seksuale”.5 

Qendra LILIUM është ngritur me Urdhër të Sekretarit të Përgjithshëm të 

Ministrisë së Shëndetësisë dhe Mbrojtjes Sociale nr.817, datë 27.11.2018 

“Për ngritjen dhe funksionimin e Qendrës së Menaxhimit për rastet e dhunës 

seksuale”.  

Sipas Standardeve të miratuara: “Qendra e menaxhimit të krizës për rastet e 

dhunës seksuale’ është në varësi të Ministrisë së Shendetësisë dhe Mbrojtjes 

Sociale. Ajo ndërtohet pranë Qendrës Spitalore Universitare Nënë Tereza. 

Ajo financohet me fonde publike, brenda buxhetit të QSUT.”6 

                                                 
4 Rekomandimi 9/A fq. 4. Recommendation on the implementation of the Council of Europe Convention 

on Preventing and Combating Violence against Women and Domestic Violence by Albania.  

Linku: https://rm.coe.int/reccomendation-cop-albania/1680783ffa 
5 Fletore Zyrtare Nr.171,datë 04.12.2018, linku: https://qbz.gov.al/eli/udhezim/2018/11/27/816 
6 Fq. 26, Udhëzimi Nr.816, datë 27.11.2018 “Për miratimin e standardeve të shërbimeve dhe të funksionimit 

të qendrave të menaxhimit të krizës, për rastet e dhunës seksuale” 

https://rm.coe.int/reccomendation-cop-albania/1680783ffa
https://qbz.gov.al/eli/udhezim/2018/11/27/816

Në Qendrën LILIUM ofrohet shërbim emergjent, me një ndalesë 24 orë në 7 

ditë të javës, afatshkurtër nga 24 orë deri në 72 orë, për viktimat/të 

mbijetuarit/mbijetuarat e dhunës seksuale dhe familjarët e tyre. Shërbimet 

ofrohen pa asnjë lloj diskriminimi për shkak të gjinisë, moshës, racës, etnisë, 

besimit fetar apo orientimit seksual, si dhe pa asnjë lloj paragjykimi apo 

‘fajësimi’ të viktimave për situatën e ndodhur dhe në respekt të dinjitetit të 

tyre njerëzor. 

Në Qendrën LILIUM kryhen ekzaminime mjeko-ligjore, ekzaminime 

gjinekologjike, merren mostra për analiza të caktuara, bëhet mjekimi i 

plagëve, etj. Ushqimi sigurohet nga QSUNT brenda shërbimit me katering, 

për rastet e akomoduara në Qendër. Po kështu ofrohet shërbimi psikosocial 

dhe ligjor në bashkëpunim me anëtarët e Mekanizmit të Koordinuar të 

Referimit të Bashkisë Tiranë. Koordinatorja e qendrës LILIUM koordinon 

specialistët dhe shërbimet nëpërmjet qendrës së koordinimit në QSUNT. 

Në Qendrën LILIUM ofrohet modeli socio-shëndetësor nga një ekip 

multidisiplinar me mjekë ligjorë, gjinekologë, pediatër, psikiatër, psikologë 

klinikë, punonjës socialë, punonjës të policisë, prokurorisë, avokatë dhe 

infermierë. Për trajtimin afatgjatë të rasteve rol të veçantë luan bashkëpunimi 

me Mekanizmat e Koordinuar të Referimit në bashkitë e vendit.  

Organizimi dhe funksionimi i kësaj Qendre, së bashku me përshkrimet e 

punës për punonjësit, të drejtat dhe detyrimet e përfituesve, janë të 

parashikuara në Rregulloren e Brendëshme, e cila gjendet e afishuar në muret 

e hollit të Qendrës. 

Për realizimin e misionit dhe qëllimit të saj, Qendra LILIUM bashkëpunon 

me Drejtoritë Vendore të Policisë së Shtetit, Mekanizmat e Koordinuar të 

Referimit, OJF-të dhe organizatat ndërkombëtare e donatorë, që punojnë në 

fushën e mbrojtjes së të drejtave të viktimave të dhunës seksuale, me synimin 

ofrimin e shërbimeve të ndryshme. 

Monitorimi i ofrimit të shërbimeve dhe ecurisë së Qendrës LILIUM kryhet 

nga Sektori Psikosocial dhe Drejtoria e Performancës në QSUNT si dhe nga 

Ministria e Shëndetësisë dhe Mbrojtjes Sociale nëpërmjet strukturës 

përgjegjëse për barazinë gjinore.  

Ngritja e qendrave të emergjencës për përdhunimin apo qendrave të referimit 

të viktimave të dhunës seksuale është e parashikuar në Konventën e Këshillit 

të Europës “Për parandalimin dhe luftimin e dhunës kundër grave dhe dhunës 

në familje”, si një shërbim mbështetës i specializuar, ku në Nenin 257 

shprehimisht thuhet se: “Palët marrin masa të nevojshme legjislative ose 

masa të tjera për të parashikuar ngritjen e një numri të mjaftueshëm të 

qendrave referuese të përshtatshme, lehtësisht të aksesueshme për dhunën 
                                                 
7 Raporti Shpjegues i Konventës së Stambollit, në paragrafin 142, rekomandon se “një qendër e tillë duhet 

të jetë në dispozicion për çdo 200,000 banorë dhe se përhapja gjeografike e tyre duhet të jetë e tillë që, këto 

qendra, të jenë të arritshme për viktimat në zonat rurale njëlloj si për ato në qytete.”  

seksuale ose krizën nga përdhunimi, për viktimat, për të parashikuar vizita 

mjekësore dhe mjekoligjore, mbështetje për traumat dhe këshillim për 

viktimat.” 

Sa i takon kuadrit ligjor Shqiptar, ngritja e qendrave për menaxhimin e 

rasteve të dhunës seksuale përcaktohet si një detyrim i Ministrisë përgjegjëse 

për shëndetësinë, dhënë shprehimisht në  Nenin 7, Pika 2/1.c) të  Ligjit 

Nr.9669, datë 18.12.2006 “Për masat ndaj dhunës në marrëdhëniet 

familjare”, i ndryshuar.8   

 Numri i përfitueseve/përfituesve nga shërbimet e ofruara 

Në Qendrën Lilium ofrohet shërbim për të gjithë viktimat e dhunës seksuale, 

pavarësisht gjinisë, moshës, racës, etnisë, besimit fetar apo orientimit seksual 

si dhe për të gjithë familjarët e tyre që kanë pësuar dhunë apo janë në rrezik 

për jetën e tyre. 

3 viktima të dhunës seksuale, mund të akomodohen në të njëjtën kohë në 

Qendrën LILIUM.  

Në momentin e inspektimit nuk kishte asnjë përfitues/përfituese të 

akomoduar. 

Që nga fillimi i funksionimit të Qendrës LILIUM në fillim të vitit 2019 deri 

korrik 2024,  kanë marrë shërbime 176 raste nga të cilët/cilat: 

- 126 vajza nën 18 vjeç;  

-   29 vajza/gra mbi 18 vjeç;  

-   21 djem/burra;  

- Nga totali prej 176 rastesh, 4 raste kanë qenë persona transgjinorë, ndërkohë 

që janë trajtuar edhe viktima si rezultat i abuzimit homoseksual, por që nuk 

janë idendifikuar si pjesë e komunitetit LGBT.  

-Nga totali prej 176 rastesh, 41 raste kanë patur probleme të shëndetit 

mendor, prapambetje mendore, autizëm etj. 

Në inspektimin e fundit të kryer më datë 11.08.2022,  ka rezultuar se gjatë 

periudhës 1 janar 2022 – 11 gusht 2022,  Qendra Lilium kishte trajtuar 18 

viktima të dhunës seksuale, nga të cilët 17 ishin fëmijë dhe 1 i rritur nga të 

cilët 15 gra/vajza dhe 3 burra/djem. 

Për periudhën kohore për të cilën u krye inspektimi janar 2023- korrik 2024, 

rastet e trajtuara në këtë Qendër kanë qenë 48 në total nga të cilët/cilat: 

- 28 raste vajza nën moshën 18 vjeç; 

                                                 
8 2/1.Ministria përgjegjëse për shëndetësinë kryen edhe këto detyra: c) parashikon ngritjen e qendrave të 

menaxhimit të krizës, për rastet e dhunës seksuale, që të sigurojnë mundësinë e funksionimit të dhomave, që 

shërbejnë për emergjenca pranë spitaleve ku viktima trajtohet. Standardet e ngritjes dhe funksionimit të qendrave 

të menaxhimit të krizës, për rastet e dhunës seksuale, përcaktohen me udhëzim të ministrit përgjegjës për 

shëndetësinë.  

Linku: https://qbz.gov.al/preview/272c20be-0265-46b4-a716-723597629225/cons/20201111 

 

 

https://qbz.gov.al/preview/272c20be-0265-46b4-a716-723597629225/cons/20201111

- 12 raste vajza/gra mbi 18 vjeç 

- 8 djem/burra 

-10 viktima nga totali prej 48 kanë qenë me problematika të shëndetit 

mendor. 

- 5 prej tyre kanë qenë nga komuniteti rom. 
 

Rastet e trajtuara gjatë periudhës janar 2023-qershor 2024 kanë qendruar në 

Qendër për një afat të shkurtër kohe, disa orë, derisa kanë kryer të gjitha 

ekzaminimet e duhura nga ekipi multidisiplinar.  

Rastet kur viktima ka qenë minoren/minorene, shoqërohen në qendër nga 

punonjësi për mbrojtjen e fëmijëve (PMF) dhe punonjës të policisë dhe nga 

koordinatoret kundër dhunës në familje (KVDH) dhe punonjës policie për 

rastet kur viktima ka qenë madhore. Pas marrjes së shërbimit në qendër 

viktimat përsëri të shoqëruar nga PMF, KVDH dhe punonjësit e policisë, janë 

kthyer pranë familjeve të tyre ose janë adresuar prej tyre në shërbime të tjera 

të specializuara ose afatgjata. Në vetëm 7 raste kur viktimat kanë qenë të 

pashoqëruar ose të pastrehë janë referuar direkt nga qendra LILIUM në 

shërbime të tjera. 

Për të gjitha rastet, të cilat janë trajtuar në këtë Qendër, në përmbushje të 

Standardit 5.1. “Për ruajtjen e të dhënave personale”, mbahen dosje të 

veçanta, të cilat ruhen fizikisht dhe në kompjuter, të  pajisura me kod të 

veçantë idendifikimi.  Dosja e rastit dhe databaza e të dhënave të rastit 

aksesohet nga koordinatorja dhe në raste të tjera vetëm me miratimin e saj.  

 Burimet njerëzore  

Në Standardet e Qendrave të Menaxhimit të Krizës për Rastet e Dhunës 

Seksuale theksohet se Qendra ofron shërbime përmes një ekipi 

multidisiplinar që përbëhet nga: mjekë gjinekologë, mjekë ligjorë, psikiatër, 

pediatër, psikologë klinikë, punonjës socialë, punonjës policie, infermierë.  

Qendra duhet të ketë një ekip të punësuar me kohë të plotë që përbëhet nga 

një punonjës social (koordinator/menaxher i qendrës) dhe 5 infermiere/ë. 

Aktualisht në qendër ka një Koordinatore me kohë të plotë dhe ka një listë 

me profesionistë on call. Në rastet kur kërkohet menaxhimi i rasteve të cilët 

akomodohen nga 24 – 72 orë, ose kur rasti paraqitet pas mbarimit të orarit 

zyrtar orës 16:00, rreth 12 punonjëse/punonjës të Sektorit Psikosocial janë në 

dispozicion për të mbështetur koordinatoren e Qendrës, sipas një grafiku të 

përcaktuar.  

Përsa i përket pagesës pas orarit zyrtar për punonjësit që ofrojnë shërbimin 

në Qendër, problematikë e cila është adresuar edhe në rekomandimin e 

mëparshëm të Avokatit të Popullit, kjo është zgjidhur duke i krijuar 

punonjëseve facilitete nëpërmjet kompesimit me orë pushimi ose leje, pa 

cënuar shërbimin ndaj pacientit në QSUNT. 

Nga komunikimi me Koordinatoren dhe bazuar edhe në tipologjinë e rasteve 

të trajtuara deri në korrik 2024, rezulton se prania e një menaxhereje rasti 

është domosdoshmëri, pasi një person i vetëm nuk mund të ndjekë edhe 

koordinimin, edhe menaxhimin e rastit në terma afatgjatë. Për më tepër që 

edhe funksionimi rregullisht i Qendrës nuk mund të realizohet me efiçensë 

me praninë e një personi të vetëm, pavarësisht faktit se është punësuar me 

kohë të plotë. 

Koordinatorja është në dispozicion 24 orë në ditë, pra ajo është e gatshme 

dhe paraqitet në qendër në çdo orar përtej kohës së plotë të ditës së punës.  

Prandaj del e nevojshme se ajo duhet të mbështetet nga një menaxhere rasti, 

e cila duhet të jetë pjesë e strukturës së Qendrës LILIUM.  

Rastet e trajtuara nuk ndiqen pas daljes nga Qendra dhe kjo për shkak të faktit 

të mungesës së menaxheres së rastit, e cila duhet të bëjë përveç menaxhimit 

të rasteve të reja edhe ndjekjen e rasteve të trajtuara në terma afatgjatë dhe 

deri në rehabilitimin e tyre.  

Përsa i përket infermierëve on call janë rreth 42 infermierë/infermiere të cilët 

janë përcaktuar të japin shërbimin në qendër sipas një grafiku, për 24 orë në 

7 ditë të javës, të ndarë në turne me nga dy infermierë/infermiere. Duke qenë 

se si mjeket/mjekët dhe infermieret e QSUNT janë në shërbim me tre turne, 

nuk është vërejtur mungesë e pranisë së tyre në asnjë rast. 

Përsa i përket ngritjes së kapaciteteve të punonjësve që shërbejnë në Qendër, 

Koordinatorja e Qendrës gjatë kësaj periudhe ka qenë pjesë e trajnimeve të 

ofruara nga Ministria e Shëndetësisë dhe Mbrojtjes Sociale, lidhur me çështje 

të dhunës ndaj grave, legjislacionit përkatës dhe pjesë e takimeve periodike 

të organizuara nga kjo ministri me Koordinatoret Vendore kundër Dhunës në 

Familje. 

Stafi infermieror on call dhe punonjësit/punonjëse e Sektorit Psikosocial të 

QSUNT kanë marrë trajnime dhe janë informuar në vazhdimësi nga 

koordinatorja e Qendrës mbi mënyrën e qasjes në ambientet e Qendrës që në 

momentin e parë të paraqitjes së rastit viktimë e dhunës seksuale, për çështje 

të koordinimit midis profesionistëve, si dhe për mënyrën e dhënies së 

shërbimit të duhur në kohë dhe me profesionalizëm. 

Megjithatë nga Koordinatorja dhe Përgjegjësja e Sektorit Psikosocial u 

evidentua nevoja për trajnime të mëtejshme dhe organizimin e takimeve me 

qëllim shkëmbim eksperiencash me profesionistë të fushës si dhe vizita në 

qendra të tjera, që ofrojnë shërbime për viktimat e dhunës seksuale në rajon 

dhe vende të tjera përtej rajonit. 

Vlerësimi i punës së Koordinatores së Qendrës bëhet 1 herë në vit nga Sektori 

Psikosocial dhe Drejtoria e Performancës në QSUNT. 

Kushtet infrastrukturore 

Sipas standardeve të miratuara me Udhëzimin nr. 816, datë 27.11.2018, të 

Ministres së Shëndetësisë dhe Mbrojtjes Sociale “Për miratimin e 

standardeve të ofrimit të shërbimeve dhe të funksionimit të qendrave të 

menaxhimit të krizës për rastet e dhunës seksuale”, mjedisi i Qendrës së 

menaxhimit të krizës për rastet e dhunës seksuale, do të ketë: një holl pritës 

për familjarë dhe shoqërues të viktimave, 2 dhoma hospitalizimi (me qasje 

në tualet), një dhomë ekzaminimi e pajisur me 2 shtretër profesionalë, një 

dhomë infermieri; një dhomë për psikologun, avokatin ose persona të tjerë 

që do të realizojnë intervista, këshillim etj.; një ambient magazinë ku do të 

vendosen kitet dhe veshjet e nevojshme. Nëse objekti siguron shërbime për 

fëmijët, mjedisi fizik duhet të jetë i përshtatshëm për fëmijët dhe duhet të ketë 

pajisje të posaçme për intervistimin e fëmijës (p.sh. dhoma me xham ose 

kamera regjistruese). Nëse objekti ofron shërbime për personat me aftësi të 

kufizuara, patjetër që duhet të jetë i pajisur me pajisje që bëjnë të mundur 

aksesimin e tij nga kjo kategori. 

Në lidhje me sa më sipër, grupi i inspektimit konstatoi se mjedisi në Qendrën 

LILIUM i rikonstruktuar me mbështetje e UNDP gjatë vitit 2020, aktualisht 

përbëhet nga: 

-  1 holl pritës, ku ka një tavolinë dhe tre karrige, praktikisht pjesë e korridorit 

të brendshëm ku njëkohësisht kalojnë edhe profesionistët, edhe viktimat. 

-  3 dhoma hospitalizimi (nga dy që përcaktoheshin në standarde), të pajisura 

me nga një shtrat, një komodinë dhe secila me kondicioner.  

- 1 dhomë ekzaminimi me dy shtretër profesionalë (për ekzaminimin e 

grave/vajzave dhe burrave/djemve). Ky ambjent ka dritare dhe i pajisur me 

të gjitha mjetet e duhura për ekzaminimet përkatëse. 

- 1 ambjent intervistimi i cili përmban edhe pjesën ku mund të kryhet 

intervistimi, ndarjen me xham dhe ambjentin ku është vendosur pajisja e 

rregjistrimit të dëshmisë, ku mund të rrijnë profesionistët që duhet të ndjekin 

direkt intervistën. Ambjenti ka dritare. Deri tani asnjë rast nuk është 

intervistuar në këtë ambient. Rastet më të shumta, sidomos minorenët janë 

intervistuar më parë nga organet e policisë para se të vijnë në qendër. 

Megjithatë kanë rezultuar edhe raste të cilat kanë dhënë dëshminë e tyre 

vetëm në momentin kur kanë ardhur në qendër, ose e kanë ridhënë dëshminë 

me detaje të reja.  

- 1 ambjent si zyrë për personelin, me dritare, tavolinë kompjuteri, karrige, 

kompjuter, printer dhe fotokopje. Një dollap ku mbaheshin dosjet e rasteve. 

- 1 ambjent magazinë, pa dritare, me një frigorifer që shërben për ruajtjen e 

provave, rafte për vendosjen e kiteve mjeksore si dhe paketave higjeno 

sanitare, veshjeve etj. 

- 1 tualet, si për viktimat që bëjnë ekzaminimin dhe largohen, ashtu edhe për 

viktimat, të cilat qëndrojnë në qendër deri në 72 orë, po ashtu edhe për 

personelin dhe për të afërmit e viktimave.  

Në tualet ka një WC, një lavaman, një pasqyrë, një tub mbajtës për personat 

me aftësi të kufizuar, si dhe një pjesë të adoptuar për dush. 
 

Për të garantuar sigurinë e përfituesve, Qendra LILIUM ruhej nga jashtë 24 

orë nga shërbimi i rojeve private të QSUNT.  
 

 E drejta e ankimimit dhe monitorimi i rasteve 

Koordinatorja e Qendrës si dhe stafi psikosocial janë të trajnuar për të ofruar 

shërbime për viktimat e dhunës seksuale. Ato sigurohen që gjatë këshillimeve 

psikosociale, por edhe në momentin e mbërritjes së viktimës në qendër, 

viktima të informohet për të drejtat që ka për të marrë shërbime cilësore, për 

të raportuar dhe për të përfituar mbështetje ligjore si dhe të drejta të tjera të 

cilat janë relevante për çdo rast të akomoduar/mbështetur në Lilium. 

Në ambientet e Qendrës mungonte kutia e ankesave. Sipas bisedës me 

koordinatoren e qendrës nëse do të ketë ankesa nga përfituesit, ato duhet të 

drejtohen tek Koordinatorja e Qendrës. Në varësi të ankesës, koordinatorja e 

konsulton ankesën me përgjegjësen e stafit psiko-social në QSUNT. Për 

periudhën objekt monitorimi nuk ka patur ankesa nga përfituesit/përfitueset. 

Problematikat e konstatuara: 

-  Konstatojmë se, nga sa kemi cituar më sipër në këtë Qendër ka 3 dhoma 

hospitalizimi. Në njërën dhomë ka dritare dhe lavaman, ndërsa dy dhomat e 

tjera nuk kanë as dritare, as sistem ajrimi të brendshëm dhe janë të vogla në 

përmasa. 

Nëse mendohet që qendra funksionon me kapacitet të plotë dhe dera e 

dhomës duhet të mbahet e mbyllur, nuk ka mundësi ajrimi, temperatura e 

duhur mund të sigurohet nëpërmjet kondicionerit dhe ndriçimi vetem 

nëpërmjet ndezjes së dritës. Sjellim në vëmendje që jo gjithmonë 

kondicioneri është i përshatshëm apo udhëzohet të mbahet në punë, 

veçanërisht në stinë të caktuara, si dhe bazuar në kushtet shëndetësore të 

personit.  

- Konstatojmë se dhomat nuk kanë qasje në tualet. Në këtë qendër ka vetëm 

një tualet për të gjithë përfituesit që marrin shërbime në këtë qendër, e cila 

përdortet njëkohësisht edhe nga personeli si dhe nga familjarët që shoqërojnë 

viktimat. 

-Konstatojmë se në tualet mungon bideja, e cila është e domosdoshme për t’u 

përdorur nga viktimat, veçanërisht pas kryerjes së ekzaminimit mjeko-ligjor.  

-Konstatojmë se, tualeti nuk ishte i përshtatur për personat me aftësi të 

kufizuar në lëvizje. Kishte vetëm një tub mbajtës për të mundësuar lehtësim 

në lëvizje. 

- Konstatojmë se, në asnjë nga dhomat e Qendrës nuk ka aredim që të krijojë 

një mjedis miqësor dhe qetësues për viktimat, të cilat do të qëndrojnë aty. 

Mungojnë lodra, revista, apo edhe libra për fëmijë.  

- Konstatojmë se në Qendër mungon kutia e ankesave.  

- Konstatojmë se, deri në ditën e kryerjes së inspektimit nuk ka patur trajnime 

të profesionistëve si mjekët ligjorë, psikologët, punonjësit e policisë dhe 

koordinatorja e qendrës, lidhur me përdorimin e dhomës së intervistimit dhe 

pajisjes së regjistrimit, siç kërkohet nga sdandardet e miratuara. 

- Konstatojmë se në vlerësim të rasteve të trajtuara në Qendrën LILIUM që 

nga ngritja dhe funksionimi i saj (176 raste) si edhe në funksion të zbatimit 

të standardeve të shërbimit për qendrat e menaxhimit të krizës për rastet e 

dhunës seksuale, lind nevoja e shtimit të stafit me një punonjës me pozicion 

menaxher rasti. 

-Konstatojmë se ka vështirësi për kryerjen e analizave specifike që lidhen me 

sëmundjet seksualisht të transmetueshme për personat viktima të dhunës 

seksuale, analiza të cilat kryhen vetëm pranë Institutit të Shëndetit Publik. 

-Konstatojmë se ka patur pak raste kur viktimat kanë pasur nevojë për 

trajtimin e traumave. Ky shërbim nuk ofrohet në QSUNT por në Spitalin 

Universitar të Traumës. Në këto kushte del e nevojshme të ketë një 

marrëveshje midis dy institucioneve për të lehtësuar dhe dhënë shërbimin e 

specializuar për viktimat e dhunës seksuale, të cilat adresohen nga Qendra 

LILIUM. 

- Konstatojmë se ka një listë on call me mjekë obstretër- gjinekologë të cilët 

thirren dhe kryejnë ekzaminimet e duhura për viktimat e dhunës seksuale në 

Qendër, por kjo ka nevojë të rregullohet me një marrëveshje bashkëpunimi 

ku të përcaktohen qartë të drejtat dhe detyrimet e palëve. 

-Konstatojmë se Qendra LILIUM nuk ka një telefon, i cili është i 

domosdoshëm për mundësimin e një aksesi të menjëhershëm në shërbimet e 

nevojshme si ndihma mjekësore, psikologjike apo ndihma ligjore. Numri i 

telefonit të Qendrës, i cili është bërë publik në momentin e fillimit të 

funksionimit të kësaj qendre, rezulton se nuk është funksional. Koordinatorja 

përdor telefonin e saj personal për të realizuar koordinimin për menaxhimin 

e rastit.  

- Konstatojmë se në pjesën e prapme të godinës ndodhet një oborr 

jofunksional, në përdorim të QSUNT, të cilin vlerësojmë se mund të shërbejë 

për zgjerimin infrastrukturor të Qendrës LILIUM me qëllim ofrimin e 

shërbimeve sipas sdandardeve. 

Avokati i Popullit vlerëson se krijimi i kushteve të përshtatshme për ofrimin 

e shërbimeve të specializuara për viktimat e dhunës seksuale, në përputhje 

me sdandardet e miratuara, duhet të jetë në fokusin e punës së institucioneve 

përgjegjëse. 

Duke kuptuar faktin që menaxhimi i këtyre shërbimeve të specializuara është 

sfidues dhe ka nevojë për rritjen e efiçencës dhe për përdorimin e burimeve 

në mënyrë të përshtatshme, Avokati i Popullit vlerëson se funksionet e 

Qendrës LILIUM duhet të realizohen në mënyrë thelbësore, ashtu siç 

përcaktohet në ligj dhe standardet e miratuara për këtë qëllim.  

Për sa më sipër, Avokati i Popullit në vijim të kryerjes së misionit ligjor në 

rolin e nxitësit të standardeve më të larta të të drejtave dhe lirive të njeriut në 

vend, bazuar në nenin 63/3 të Kushtetutës ku parashikohet se: “Avokati i 

Popullit ka të drejtë të bëjë rekomandime dhe të propozojë masa kur vëren 

shkelje të të drejtave dhe lirive të njeriut nga administrata publike”; si dhe 

nenin 21/b të ligjit nr. 8454 datë 04.02.1999 “Për Avokatin e Popullit”, i 

ndryshuar, ku parashikohet se: “Avokati i Popullit paraqet rekomandime për 

vënien në vend të së drejtës së shkelur tek organi administrativ, që, sipas tij 

ka shkaktuar shkelje të të drejtave dhe lirive”,  

R E K O M A N D O N: 

Marrjen e masave si më poshtë: 

1. Mundësimin e zgjerimit të ambienteve të qendrës LILIUM, të përshtatura 

edhe për personat me aftësi të kufizuara, duke përdorur ambientet 

jofunksionale të oborrit rreth qendrës, me qëllim ofrimin e shërbimeve sipas 

sdandardeve të miratuara për këtë qëllim. 

2. Krijimin e një mjedisi të ngrohtë, miqësor dhe familjar për viktimat e 

dhunës seksuale veçanërisht për fëmijët. 

3. Vendosjen e Kutisë së Ankesave në një vend të dukshëm në ambientet e 

Qendrës LILIUM. Për një akses të shtuar në adresimin e ankesave nga 

përfituesit,  sugjerojmë edhe afishimin e numrave të Avokatit të Popullit Tel: 

+355 42 380 300 /+355 42 380 333 dhe Celular: 068 903 4648. 

4. Vendosjen e një telefoni në Qendër, numri i të cilit të bëhet publik,  me 

qëllim mundësimin e aksesit të menjëhershëm nga viktimat e dhunës seksuale 

për të kërkuar ndihmë urgjente. 

5. Lidhjen e marrëveshjes të bashkëpunimit midis Qendrës LILIUM dhe 

Institutit të Shëndetit Publik, për kryerjen e analizave të nevojshme për 

idendifikimin sëmundjeve seksualisht të transmetueshme (SST), si një aspekt 

kritik i kujdesit për viktimat e dhunës seksuale, duke u mundësuar viktimave 

të kenë akses të shpejtë dhe pa pengesa, konfidencial dhe trajtim të plotë dhe 

të sigurt. 

6. Lidhjen e marrëveshjes së bashkëpunimit midis Qendrës LILIUM dhe 

Spitalit Universitar të Traumës, për trajtimin dhe dhënien e shërbimit për 

viktimat e dhunës seksuale, të cilat kanë pësuar lëndime fizike traumatike. 

7. Lidhjen e marrëveshjeve të bashkëpunimit midis Qendrës LILIUM dhe 

Spitalit Universitar Obstetrik Gjinekologjik “Koço Glozheni” dhe Spitalit 

Universitar Obstetrik Gjinekologjik “Mbretëresha Geraldinë”,  në të cilën të 

përcaktohen qartë detyrimi i kryerjes së ekzaminimeve obstetrike 

gjinekologjike nga mjekët e këtyre spitaleve në ambientet e qendrës LILIUM.  

8. Shtimin e stafit të Qendrës LILIUM me një punonjës me pozicion  

menaxher rasti, roli i të cilit është shumë i rëndësishëm në çdo hap të procesit 

duke filluar nga ndihma emergjente në momentet e para pas dhunës deri në 

orientimin për trajtim afatgjatë.  

9. Kryerjen e trajnimeve për profesionistët me qëllim për të përdorur dhomën 

dhe pajisjet e intervistimit të viktimave të dhunës seksuale. 

10. Mundësimin e shkëmbimit të  eksperiencave të punonjësve të Qendrës 

LILIUM me profesionistët e Qendrave që trajtojnë dhunën seksuale në rajon 

dhe vende të tjera, si dhe kryerjen e vizitave në këto qendra, me qëllim 

marrjen e përvojës më të mirë në menaxhimit të rasteve dhe trajtimin e 

viktimave të dhunës seksuale. 

Për qëndrimin që do të mbani dhe masat që do të merrni në zbatim të këtij 

rekomandimi, të vihemi në dijeni brenda afatit 30 ditor, parashikuar nga neni 

22 i ligjit nr. 8454, datë 04.02.1999 “Për Avokatin e Popullit”, i ndryshuar. 

Duke besuar në mirëkuptimin dhe bashkëpunimin tuaj, 

                                                                                                           

KOMISIONERE 

 

                           Vilma SHURDHA        


